
José María Fernández, 

 senlleiro entomólogo galego descoñecido na súa terra. 

José María Fernández naceu na parroquia de San Pedro de Anca, Neda, o 19 de marzo de 1907. 

De orixe humilde, ós dezaséis anos marchou da súa casa e alistouse na Marina. Ó fin do seu contrato 

quedou en Santa Cruz de Tenerife, onde un tempo atrás coñecera á que logo sería a súa muller. Sen 

estudios, aqueles primeiros tempos na illa foron difíciles. Do seu primeiro traballo como garda municipal, 

pasou ás oficinas municipais, e logo é destinado ó Centro de Sanidad de Santa Cruz, suplindo a falta de 

estudios cunha grande intelixencia natural, según Manuel Morales. 

O mesmo autor comenta máis adiante: “Dicen los clásicos que la vida, a cada uno de los mortales, 
le ofrece la oportunidad de realizar su vocación y desarrollar sus dotes, y que la decisión trascendente 
de cada persona es saber aprovecharla”.  

Ó pouco de estares neste destino producíronse casos de paludismo entre os soldados que 

voltaban á Península, algún deles mortais, o cal alarmou ás autoridades sanitarias que incrementaron a 

loita contra esta enfermidade. Fernández foi o encargado do saneamento dos depósitos de auga para 

eliminar os focos de cría do mosquito Anopheles. Sen coñecementos sobre os mosquitos, e sen taxónomos 

na illa capaces de respostar á pregunta de cómo diferenciar o Anopheles das outras especies, acudiu con 

carácter persoal a Madrid na procura de información.  

Morales relata polo miudo como comeza neste momento o interese de Fernández pola 

Entomoloxía, dun xeito autodidacta e a base de constancia e dedicación. 

O relato dos tempos nos que a epidemia de paludismo chega ó seu momento álxido, anos 1942 e 

43, son os que dan a medida da verdadeira dimensión humana deste home: “Provisto de los medicamentos 
antipalúdicos de la época, visitaba a las familias que vivían en lo profundo de los barrancos y que para 
llegar a las cuales había que hacer grandes caminatas…”  ou “No sólo le suministraba los medicamentos a 
los enfermos sino que también les daba las instrucciones de las medidas sanitarias que debían tener en 
cuenta. Muchos enfermos fueron salvados de la muerte por la asistencia de Fernández…”   

O labor que Fernández desenvolveu durante a epidemia de paludismo en Tenerife entre os anos 

1937 e 1943 tivo grande repercusión na sanidade nacional. Ó mesmo tempo de todo este traballo segueu 

desenvolvendo a súa vocación, plasmando en diversas publicacións os resultados dos seus estudios, 

chegando a ser entomólogo conservador do Museo de Ciencias Naturales del Cabildo Insular de Tenerife 

e converterse co tempo nun fito da Entomoloxía canaria.  

José María Fernández morreu en Santa Cruz o 24 de agosto de 1979. 

A Entomoloxía canaria e peninsular son dous mundos tanxenciais con pouco contacto entre eles. A 

distancia, a condición de insularidade e, máis especialmente, a composición faunística tan diferente están 

seguramente no fondo. Sen a miña estadía en Tenerife en 1988 seguramente non houbera tido 

coñecemento da obra de José María Fernández. Nese ano tiven a fortuna de coñecer e compartir 

inesquecibles momentos de charla e campo co seu amigo e grande entomólogo canario Manuel Morales, 

por quen coñecín a figura de Fernández, poidendo á vez comprender a profundidade deste personaxe e a 

fonda amistade e respeto que lle profería e profire Morales.  

O sentido artigo deste autor, motivo principal desta reseña, penso que non dá a medida 

verdadeira delas. Sirvan estas liñas de sinxela homenaxe a este senlleiro entomólogo galego e canario, 

comprensible malia que inxustamente descoñecido na súa terra. 

